
	క.	
ఇత్తెఱఁగునఁ దలపడి కపి, సత్తము లుగ్రగతిఁ బోరు సమయంబున రా

జోత్తముఁ డొకబాణమున వి, యత్తల మద్రువంగ వాలి ననిఁ బడ నేసెన్.

	మ.	
అటు వాలిం బరిమార్చి రాముఁడు తదీయంబైననామ్రాజ్య మం

తట సుగ్రీవున కిచ్చినం గొని సముద్యత్ప్రీతితో నాతఁ డం

తట నల్దిక్కుల కమ్మెయిం బనిచి సీతం జూచి రం డంచు ను

త్కటవేగోద్ధతులన్ వలీముఖుల నందం బొప్పఁ బంచెన్ వడిన్.

	వ.	
అని యిట్లు కిష్కింధాకాండకథాసంగ్రహం బెఱింగించి వెండియు నిట్లనియె

నంత బలవంతుం డగు హనుమంతుండు దక్షిణదిక్కునకుం జని సంపాతీవచ

నంబున శతయోజనవిస్తీర్ణం బైన సముద్రంబు దాఁటి లంకాపురంబు సొచ్చి

యం దశోకవనికాఖ్యం బైన రావణుప్రమదావనంబున.

	తే.	
ఒనర రామునిఁ జింతించుచున్నదాని, సీతఁ గనుఁగొని ప్రమదంబు సెలఁగ విభుని

కుశల మెఱిఁగించి ముద్రిక గుఱు తొసంగి, మానితంబైనతచ్ఛిరోమణి గ్రహించి.

	ఆ.	
వనము నీఱు సేసి వనపాలకులఁ ద్రుంచి, సప్తమంత్రిసుతుల సంహరించి

పంచసైన్యపతులఁ బంచత్వ మందించి, యసమసమరదక్షు నక్షుఁ దునిమి.

	ఆ.	
శక్రజిత్ప్రయుక్తచటులలోకేశాస్త్ర, పాశమున రణోర్విబద్ధుఁ డయ్యు

విధివరంబుకలిమి వేగ విముక్తుఁ డై, దేవరిపుల యవమతికి సహించి.

	ఆ.	
పరఁగఁ దనకుఁ దానె బద్ధుఁడై రాక్షన, వరునిపాలి కేగి వానితోడ

నవనివిభునిమహిమ లన్నియుఁ బ్రకటించి, చుట్ల నున్న రాక్షసుల వధించి.

	చ.	
ఘనవాలాగ్నిశిఖాపరంపరల లంకాపట్టణం బంతయుం

దను శక్రాదులు మెచ్చ నొక్కత్రుటిలో దగ్ధంబు గావించి గ్ర

ద్దన భూపుత్రికిఁ జెప్పి రామునకు సీతాక్షేమముం దెల్పఁగా

వనధిం గ్రమ్మఱ దాఁటి వచ్చె విజయవ్యాపారధౌరేయుఁ డై.

	వ.	
ఇట్లు చనుదెంచి మహాత్ముం డగురామునకుఁ బ్రదక్షిణంబుఁ జేసి యమేయా

త్ముం డగుహనుమంతుండు తనచేత సందృష్ట యయ్యె సీత యని యెఱింగించె

నని యిట్లు సుందరకాండవృత్తాంతంబు సంక్షేపంబుగా నెఱింగించి క్రమ్మఱ

నిట్లనియె నట్లు సీతావృత్తాంతం బెఱింగించిన విని రాముండు సుగ్రీవసహితం

బుగాఁ గదలి మహోదధిదక్షిణతీరంబుఁ జేరి సంతరణోపాయం బెఱింగించు

టకు సముద్రునిం బ్రార్థించి యతండు పొడసూప కున్న నలిగి.

	క.	
ఇనకిరణనిభశరంబుల, వననిధి శోషిల్లఁ జేయ వారిధి భీతిం

జనుదెంచి రాఘవునిముఖ, వనజము వీక్షించి మధురవైఖరిఁ బలికెన్.

	వ.	
మహాత్మా యిన్నలుండు సేతువుఁ గావించుంగాక యని యరిగిన నారఘుపుం

గవుని శాసనంబున సముద్రవచనప్రకారంబున నలుండు సేతువుఁ గావించె నంత

రాముండు నలవిరచితసేతుమార్గంబున శరనిధిం దాఁటి లంకమీఁదికిం జని.

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 19 మార్చి 2024న 05:22కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

